Чыраа-Бажы  ортумак школазы
Класстан дашкаар ажыл
(тыва чогаал) 

Темазы:

С.А.Сарыг-оолдуң «Аңгыр-оолдуң тоожузу».

Ооң тема, идеязы, кол-кол овур-хевирлери.

10 «а» кл.(2ш).

Чыраа-Бажы  ортумак  школазынын  тыва  дыл,
чогаал башкызы Монгуш Д-Х.С. тургускан

Чыраа-Бажы – 2015.

   Ай, хүнү; клазы; шагы: 24.10.09., 10 «а» кл ., 2 ш.

Кичээлдиң темазы: С.А. Сарыг-оолдуң «Аңгыр-оолдуң тоожузу». Ооң

                                    темазы, идеязы, кол-кол овур-хевирлери.

Сорулгалары:
1. С.А.Сарыг-оолдуң «Аңгыр-оолдуң тоожузу» деп романының онзагайы болгаш ооң бижиттинген төөгүзү-биле таныштырар. Сюжедин тодарадып, сөзүглелди сайгарып, Тываның ынчангы байдалын чогаал дамчыштыр көргүзүп, чогаалдың кол-кол маадырларынга үнелелди берип билир кылдыр өөредир.

2. Словарьлыг диктант дузазы-биле өөреникчилерниң сөс курлавырын байыдар, аас болгаш бижимел ажылын улам сайзырадыр.

3. «Төөгү билбес төөрээр, төрел билбес түрээр» деп үлегер домактың дузазы-биле уругларны Тыва чоннуң чаагай чаңчылдарынга кижизидер.

Дерилгези: Чогаалчының хөрек чуруу, Тываның картазы, дириг амытаннар-биле чылдар санаашкынының схемазы, «Тывыңарам» деп авторнуң адынга оюн схема, ребус.

Кичээлдиң планы:

1. Организастыг кезээ.

2. Катаптаашкын.

3. Онаалга хыналдазы.

4. Чаа тема тайылбыры.

· «Аңгыр-оолдуң тоожузу» - роман-дилогия.

· Словарьлыг ажыл.

5. Быжыглаашкын: «Төөгүнүң арттары»

1- ги арт: Айтырыгларга харыы.

2- ги арт: Карточкалар-биле ажыл.

3- кү арт: Ребус, «Тывыңар» деп оюн.

6. Түңнел.

7. Онаалга,  демдек салыры.
Кичээлдиң чорудуу:

1. Организастыг кезээ:

- Экии, уруглар, олуруп алыңар! Бөгүн кичээлге идепкейлиг ажылдаар силер. «Демниг сааскан теве тудуп чиир» дээни ышкаш, демниг ажылдааш, эки демдектерден ажылдап алыр силер.

2 Катаптаашкын:

- Эрткен кичээлде С.Сарыг-оолдуң чүү деп чогаалын өөренген ийик силер? Ук чогаалдың тема, идеязын чугааланар.

3. Онаалга хыналдазы:

а) Аржаанныг-Хемниң чурумалын шээжи-биле чугаалаар.

б) «Алдын-кыс – төлептиг уруг» деп чогаадыгны кичээл соонда дужаар.

в) Бажыңга «Аңгыр-оолдуң тоожузун» номчуп алгаш келир.

4. Чаа тема тайылбыры:

· Башкынын сөзү:

- Эрткен кичээлде С.Сарыг-оолдуң шүлүктерин болгаш шүлүглелин

өөренген бис. Шүлүглелден улуг кандыг чогаал жанры барыл? (Проза)

- С.Сарыг-оолдуң прозазында эн-не улуг көскү черни «Аңгыр-оолдуң тоожузу» деп роман-дилогиязы эжелеп турар. 1-ги ному 1961чылда, 2-ги ному 1965чылда үнген. Бо дилогияны автор долузу-биле бодунуң чаш болгаш аныяк үезинде амыдыралга үндезилеп бижээн. Чүгле бодунуң база чамдык маадырларының аттарын өскерткен. «Аңгыр-оолдун тоожузу» С.Токаның «Араттың сөзүнүң» соонда тыва литературада база бир улуг бот-намдар чогаал болган.
      «Аңгыр-оолдуң тоожузу» «Араттың сөзүнге» чоок, ынчалза-даа ында ылгалдыг чүүл бар. «Аңгыр-оолдуң тоожузу» биле «Араттың сөзүнүң»кайызында-даа тоожуушкун бистиң чүс чылдың эгезинде болуушкуннардан эгелээн болза, оларның төнчүзү ийи янзы. «Аңгыр-оолдуң тоожузу» Тывага 30-ги чылдарның эгезинде дарлакчы феодал болгаш орус кулак байларны  сөөлгү боо-чепсектиг үймээннерин басканын көргүзери-биле доостур.

· Словарьлыг ажыл.

- «Аңгыр-оолдуң тоожузунуң» 1-ги, 2-ги номнарындан эгелерни бажыңга номчаан силер. Ынчангаш чогаалдың сөзүглелинде утказы билдинмес сөстерге словарьлыг ажылдан чорудуп аалыңар.

Очалаңдан кедилери – дарлалдан хосталыры, ямбылыг оруннар – хүндүткелдиг оруннар, допчаан – ыяш оруннар, күске хөмези – күскениң үңгүрүнде үүжелеп алган тараазы, элегележир – төрелдежир, эжен-бурган, суваяк – бичии даңза, яндай – будук шили.

                5. Быжыглаашкын.

«Төөгүлүг арттар» - оюн мөөрей. Өөреникчилерни 3 одуругга чарып алыр: ногаан аът, калчан-сарыг  аът, бора аът.

Башкы: С.Агбановичиниң чурттап эрткен амыдыралы төөгүнүң арыннары-биле белдирлежип турар. Ол дугайын «Аңгыр-оолдуң тоожузу»деп бот-намдар романы херечилеп турар. Ынчангаш мөөрей оюнувусту «Төөгүнүң арттары» деп адап алганывыс таварылга эвес.

Арт-сын ажып алыры амыр эвес, тускай утка, езулалдыг болур болгай. Арт кыры тыва чоннуң сагыызынныг, ыдыктыг черлери болур. Шагдан тура тыва кижи арт-сынынга чүдүп, ону дагып, оон чаа күш-шыдалды ап, хей-аъды көдүрлүп чораан. Ынчангаш бөгүн бистер чогаалчывыстың маадырларының дузазы-биле тыва чоннуң төөгүзүнде ажып эрткен арттарын эргип,сактып көрээлиңер.

Мөөрей 3 арттан тургустунар. 
1- ги арт: Айтырыгларга харыылар.

1. Чогаалда болуушкуннар кайы үеде болуп турар-дыр? Ном сөзүглелинден чылдар-биле бадыткаңар. (1925-1930)

2. Чогаалда болуушкуннар Тываның кайы девискээринге болуп эгелээнил? (Хем-Белдири – Кызыл).

3. Ол үеде ТАР-га кандыг чаа доктаал үнгенил? ( Бижик чок чорукту узуткаар, чиңгине арат чонуң ажы-төлүн сургуулга чыыр).

4. Ынчан ядыы арат чон кандыг бижикке өөренип эгелээнил? (моол).

5. Ол үеде арат чон кандыг езу-чаңчылдарны сагып чораан-дыр?

(Үе санаашкынын, шагаа байырлалын )

6. Бурунгу тывалар үе санаашкынын канчаар санап турганыл?(Самбырада астынган чыл санаашкынының схемазы-биле беседа чорудар).

7. Кижиниң төрүттүнген чылының ужур-утказын чугаалаңар.

8. Ынчангы шагаа байырлалын амгы шагаа байырлалы-биле деңненер.

9. Кайы үеде кымнарның дугайында чиктиг чугаалар эгелээнил? (кызылдар, актар).

10. Чонну чүү чүве дүвүредип эгелээнил? (Ядыы чон эгезинде актарга-даа, кызылдарга-даа катчырын эки билбейн турган. Кайызынга-даа        катчыры оларга айылдыг турган).

11. Актарга бөдүүн чоннуң хамаарылгазы кандыгыл? Сөзүглелден одуругларны тып тайылбырлаңар.

12. Аревэ деп чүл? Каш чылда чон ынаар кирип эгелээнил? (Араттың революстуг эвилели. 1925.)

13. Ол үеде кандыг кижилер сургакчылап турганыл? Оларның овур-хевирин чугаалаңар.

14. Бо бүгүнү кайыын билип алыр бис? ( Аңгыр-оолдуң сактыышкыннарындан).

2- ги арт:
- « Ие көрбээнин кызы көөр, ада көрбээнин оглу көөр» деп үлегер домактың утказын чугалаңар.

        Ол-ла үеде болуушкуннарның кол-ла шимчедикчизи, херечизи ол үениң кижилери (чон, тоожукчу маадыр) болур.Ынчангаш 2-ги артка чоннуң болгаш тоожукчу маадырның овур-хевирин карточкалар дузазы-биле көрээлинер.

	Карточка № 1

Онаалгазы: Тоожукчу маадырның овур-хевирин сөзүглелден тывыңар.




	Карточка № 2

Онаалгазы: Тоожукчу маадырның ол үеде амыдыралының чедиишкинниг өзүлдезин схемалай айыт.


	Карточка № 3

Онаалгазы: Аңгыр-оолдуң «аъттың адыр кулаа дег, бениң ийи эмии дег» эдержир өңнүү кымыл? Ооң овур-хевирин чугаалаңар.


	Карточка № 4

Онаалгазы: Кымның дугайында ырыл: «Сагынмайн чорзун дээштиң, салбаан чежип берген карам. Хунукпайн чорзун дээштиң, курун чежип берген карам».


	Карточка № 5

Онаалгазы: Сөзүглелди улаштырыңар. Кымнарның овур-хевирил?

…эрги турган төре-езуну дүжүрер; эрии-шаажыны, ону туткан ноян-дүжүметтерни солуур; ядыылар төре баштаар дижип….


	Карточка № 6
  Онаалгазы: Төп хораадан келген сургакчыларның овур-хевирин сөзүглелден ушта бижиңер.



3-кү арт:

1. Ребусту тып

	


2. «Төөгү билбес төөрээр, төрел билбес түрээр» деп үлегер домактың утказы.

3. «Тывыңарам» деп оюн. 

- Чогаалдың тоожукчу маадыры кым-дыр? (Сарыг-оол)

          6. Түңнел.

 - Чогаалдың темазы чүл? (Төөгү)

 - Кандыг чогаалды бот-намдар дээр бис?

 - Чогаалдың идеязы кандыгыл?

7. Онаалга. Аңгыр-оолдуң Эрги Тывага болгаш Чаа Тывага овур-хевирин деңнеп эккээр.

Бөгүн идепкейлиг ажылдаан уругларга эки демдекти салыр мен.
